RYFYLKING OG EUROPEAR

”Ryfylkediktaren med ei verd i hjarta sitt”

1. INFO:

Rasmus Løland vart fødd på garden Løland i Vanvik i Sand sokn i Ryfylke 24. mai 1861 som nummer fire av seks sysken. "Garden Løland ligg på nordsida av Hylsfjorden - ein smal, djup fjord, som skjer seg to mil beint i aust inn millom fjelli inst i Ryfylke… Der er ovende varmt um sumaren og der er vel ikkje mange stader i landet, det er so jamnt mildt heile aaret."  ( Frå ' Sjølvbiografi' )

Han kom frå ein etter måten opplyst heim og får gå på amtskulen på Sand som 16-åring. Han vert på denne tida ramma av hjarte- og nervesjukdom som fylgde han heile livet. Han seier sjølv : ”Med denne sjukdomen kom den store vendinga i livet mitt. Han snudde opp ned på heile mitt tilvære.” Like fullt er han med og startar Sands Venstreforening i 1890-åra.

Løland viste tidleg interesse og talent for skriving, og som 19 – åring leverer han fyrste bidraget sitt til Fedraheimen.  Han debuterer med boka  Folkeliv  i 1891 og sidan kjem ei eller fleira bøker frå Rasmus Løland kvart år fram til han døyr 12. oktober 1907, 46 år gamal.

POST MORTEM:

   Løland, Paa skuggesida.

1910: Hundrad aar <5>kjem ut på Samlaget.

2. INFO:

I 1895 flytta Rasmus Løland til Kristiania og busette seg der. I 1898 vert han medlem av forfattarforeninga og året etter får han statsstipend og dreg nedover i Europa. I 1902 vert han redaktør for Norsk Barneblad og året etter sit han som styremedlem i Det Norske Samlaget. Same året kjøper han ”eit hus og eit stykke jord på Laabraaten ved Hvalstad” - i hagen til Arne og Hulda Garborg. Etterkvart får sjukdomen han har slite med heile livet sterkare tak og han døyr i 1907, 46 år gamal.

SITAT:

(Frå 'Sjølvbiografi' - dagboksnotater frå 1879 og framover til 1906)

Om Lølandgarden og folket:

"Innvendes er heile veggjerne yvermaala med rosor og bilæte"

"Turistar hev ikkje uppdaga Hylsstrandi - som væl er"

"Det er elles aa nemna at folket innetter Hylsstrandi hev havt ord for aa vera litt stive og umedgjerlege"

"Eg veit ikkje av nokon stad der det er so underleg stilt og longt"

"Ingen indianar kan vera meir samanvaksen med urskogen sin en eg med desse skogarne og urerne. Der samla eg eingong vokstrar. Der dreiv eg so mangei tung stund. Der skulde eg óg ynskja aa verta lagd djupt innunder steinarne eingong."

Om ungdomstida:

”Eg kunde gaa der i den svartaste gruvling yver dauden og domen, medan hine borni leika og var glade.”

”Eg hadde um hausten fyrr sett saman eitpar bygdevisor, som ein av kameratarne mine og eg hadde havt til moro i skogen. No hadde han slept dei utyver, og der vart ein farleg uppstandelse. Visorne var nemleg litt nærgaaende mot sume folk og var ( um eg sjølv skal seia det ) litt verre til aa driva løgje med folks daarskaper en slike bygdevisor vanleg var der i fjorden.”

”Ingen i verdi kunde vera ein verre træl under alt som var ’skikkelegt’. Eg hev ofte trega paa dette sidan; for dét eg ikkje fekk vera med paa daa, det vart vonlaust stengt for meg sidan”

"Eg tok til aa spela paa fela, og kom meir ut millom folk."

Om sjukdomen:

"Eg vart nok, som fyrr nemnd, fødd med sterke drag til tungsinn og sjuklegt nerveliv."

"Daa eg kom heim um vaaren, var eg nok ikkje mykje sterk. Eg hadde i grunnen aldri vore sterk. Eg er halt paa eine foten, og hadde ikkje havt noko sterkt bryst."

" 'Eg kunde stupa av slag kvar stundi, og vart aldri frisk att', sa doktoren til meg fyrste gongen."

"Eg kunde gaa der i den svartaste gruvling yver dauden og domen, medan dei hine borni leika og var glade."

”Verdi er ljos og vaaren fager, og sjølv er eg berre 24 aar… Og likevel gjeng eg her og gjer livet til eit helvite. Kva er slikt? Kvi ristar du det ikkje av deg?”

"Det var som aa bera paa livet i ein traad. Men endaa gav eg liksom ikkje upp all von."

Om litteratur

”Sands herad hadde just fenge seg ei ny boksamling, og der var mange gode ting aa  faa fat i.”

”Eg sat ofta uppaa stovelemen, men der var det so kaldt um vinteren, at eg vilde stivfrosa paa føterne. Einaste raadi var daa ofta aa sitja i fjoset og ha papiret paa ei fjøl. Mangt av dét eg hev fengje ut i bøker, er upphaveleg skrive i fjoset.”

” Um hausten 1880 tok eg til aa skriva vers og dikt, ikkje stev og bygdevisor som fyrr, men ’kunstdikt’. Naar eg seg attende paa desse ’dikti’ maa eg helst undrast paa, at eg nokon gong skulde koma til aa skriva noko som kunde koma paa prent.”

”Ein dag eg hadde havt det med det verste ei tid, støytte eg i VG på ei liti soga av ein som heitte Per Sivle. Ho heitte ’Berre ein triskjeling’ og var på dansk. Eg trudde at mannen var ein danske; men soga feste seg i hugen min."

"Eg hadde, som fyrr nemnd, lese Bjørnsons bondeforteljingar med djup eldhug og held dei enno for noko av det beste me hev. Men samstundes var eg ikkje blind for at dette var livet sett frå sundagssida, at det var for lite realisme. Eg trudde. at det maatte vera tjukt paasmurt, naar det skulde vera sant og verkeleg."

"Det var nok  Kielland som eg daa heldt for det styrste mynster av alle."

"Um vaaren 1888 kom 'Hans og Margrethe' i ei av Samlaget sine bøker. For denne fekk eg 40 kroner og ein slump bøker. Men det som vog meir var at ingen minder en Arne Garborg skreiv ei god melding um desse sogorne i ' Fedraheimen '. "

"Eg las denne sumaren (1890) for fyrste gongen ei bok av Dostojevskij. Han var framand og vond aa skyna, totte eg."

”No daa eg ikkje freista aa skriva ’godt’, berre køyrde iveg paa den snaraste og beinaste maaten – no fann eg formi! Etter so mange aars vimsing, byrja eg aa kjenna fast grunn under meg. Eg hugsar at eg vart so teken av dette, at det gjekk i ein fart aa faa heile forteljinga ferdig.”

"Visst er det i alle fall at eit livsbilæte liksom hev mest verd, fyrr det er kome paa prent og glant paa av Per og Paal - um eg skal tala so stygt eit ord um det kjære publikum."

"Eg trur i det heile enno, aa hev aldri trudd, at eg er særs 'fødd' til bokmann. Det var umstendi som dreiv meg dit."

Om relegiøse grublerier:

"Daa eg i syttenaarsalderen høyrde um Darwin og den nyare naturvitenskapen, tok eg mot dette som eit nytt ljost evangelium. Då eg vart sjuk, fekk eg nok eit atterfall av aalvorleg tru, men det kvarv burt etterkvart."

"Eg las paa denne tid ( 1981) ogso 'Brand' og Renans 'Jesu Liv’. Det seier seg sjølv at Renans bok tok meg sterkt, endaa ho ikkje nettupp gav meg noko heilt nytt syn på Kristus. Eg var - i uklare drag - komen til det same synet fyrr. Men det er sant, at det var fyrst i denne boki eg lærde Jesus aa kjenna i all hans storleik. Denne boki lærde meg aa 'tilbe' han - um eg so maa seia. Fyrr hadde han vore innsveipt for meg i ei skodd av theologisk rør og tull."

"Men sant aa seia so heldt eg nok sjølv paa aa verta meir av ein 'fritenkjar' no etterkvart."

"Eg hev enno altid vyrdnad for all ærleg og sann tru (naar det ikkje er skræmetru), endaa um eg ikkje sjølv trur."

"Elles er eg nok 'religiøs' enno - paa ein maate daa."

Om landsmaalet:

"Me hadde tvotri timar med rettskriving i landsmaal for heile vinteren; det er den einaste upplæring eg hev havt i den ting."

”Det var fyrst etterkvart som eg las Jens Tvedts bøker, at eg skyna heilt ut, at det livande folkemaal er den alltid friske kjelda ein maa ausa av, dersom ein skal faa eit godt maal.”

Om handverket sitt:

"Elles dreiv eg med eitkvart smaat trearbeid i millomstunderne."

"Eg heldt paa og arbeidde ei heil mengd med eitslags smaa 'tønnor', som eg holte ut (i heilt tre) med treskojarnet og sette laak paa."

”Eg hadde etterkvart funne nokre nye modellar til tinor og korgjer. Handelsmannen på Sand, kjøpte dei, og eg fekk selje alt det eg arbeidde. Det var seint arbeid, men betre enn inkje. Det var helst turistar (engelskmenn) som kjøpte dei att hjaa han. Eg nemner dette smaaarbeidet særskilt, avdi det paa ein maate hev vore mit handverk, kanskje hev det teke upp fullt so mykje tid som skrivingi."”

*

”Naar eg ikkje hev meir aa seia, so sluttar eg. Saa fær eg slaa meg paa politikk elder faa meg ein gard. Det siste vilde eg helst.”

Sagt om Rasmus Løland:

" Fra alle kanter inden og utenbys er forespørgsler efter tiner; men vi har været udsolgte siden i sommer. Foruden at vi ønsker Deres eget arbeide, skall vi ogsaa paa det instendigste anmode Dem om at oplære nogen andre…"  ( Brev frå styraren av 'Husflidslaget' i Stavanger )

"Rasmus Løland var - historisk sett - en 'bro' mellom bonde - og arbeider-bevegelsen."  (Martin Nag om Rasmus Løland)

"Han var de fattiges, de smaa og forurettedes digter." (Nekrolog i Social-Demokraten )

"Det er ikkje likskap, men skyldskap, skyldskap i syn og sinn." (Rasmus Steinsvik om forholdet mellom Dostojevskij og Løland)

"Han var maalmændenes Turgenjev."  (Johan Bojer om Rasmus Løland)

" I sitt bokmannsyrke stilte han store krav til seg sjølv. Det var aldri godt nok, det han gjorde. Han skreiv eit vakkert og rikt mål. Stilen hans var einfeld og klår og folkeleg, så kvart barn kunne lesa og eigna til seg det han gav. Hans store menneskekunnskap gjorde han til ein sjeldsynt sjelegranskar. Det er somme av bøkene hans som i klårleik og inntrengjande sjelegransking når opp imot det største og beste. 

Men helst skreiv han for born. Barnebøkene hans er klassiske og burde ha heidersplassen i alle barneboksamlingar i Noreg."  (Sven Morem om Rasmus Løland)

UTDRAG FRÅ ’DET STORE NASHORNE’

”No såg dei det alle. Borte i furuhagen nedanfor den vesle løa stod det ein underleg svart skapning inne mellom trea. Dei hadde ikkje sett lenge før dei såg at det var eit digert dyr med både hovud og føter. Og på nasa hadde det eit tryne eller eit horn som stakk langt som ein staur inn mellom furutrea. Dei stokk så det gjekk kaldt gjennom dei, og så sprang dei bakom ein stein og våga så vidt å glytta fram.

Men kva slags eit dyr kunne det vera? Ein skrubb kunne det ikkje vera som var så stor. Og ikkje likna det på ein bjørn heller, i alle fall ikkje slik han såg ut i bøkene. Nei, dei såg snart så altfor godt kva dyr det dette likna på: Det var nashornet sjølv. Ikkje noko anna dyr dei visste om hadde eit slikt horn på nasen. Han Gunnar kviskra det til dei andre, og dei såg det same som han. Dei hadde rett nok aldri høyrt at det fanst nashorn på desse kantar, men ingen kunne vita om det ikkje heldt seg langt aust i dei vide heiane der. Og då kunne det sikkert koma hit og. Same korleis det no var, så stod det fæle dyret der no…”

